
zeteln (auff die zeit jhres außbleibens/ auff jhre Reise/ vnd Gescheffte auß-
drücklich lautende) viel minder derselben jemands/ oder sonst Vnbekandten/
oder verdächtige Personen/ auff Abwegen vnnd ausserhalb den richtigen ge-
wöhnlichen Landstrassen/ Passiren lassen/ nicht Hausen/ Herbergen/ oder
jhm Vnterschleiff geben vnd fürschub thun/ sondern solche Leute vff vnd an-
halten/ vnd nicht allein die Vbertreter/ Verbrecher vnd Verächtere deroselben
Königlichen Ordnung vnd Gerichten den nechsten Obrigkeiten anmelden son-
dern auch den Frevelern auff frischer that stewren/ vnnd sie zurhafft (damit sie
von jhrer Obrigkeit bestrafft werden) bringen/ zu dem end einander mit aller
Macht getrewlich beystehen/ zum fall der gewaltsamen Tätlich- vnd Wider-
setzligkeit/ die Glocken schlagen vnd sich zu stärcken/ die gewaltsame Freve-
ler zu verfolgen/ Vnd da sie ichtwas3 genommen hetten/ jhnen dasselbe wieder
abzujagen/ der Thäter vnd jhrer Gehülffen aber sich zu bemächtigen/ oder da
sie entkemen/ jedoch biß an die Guarnison oder Gewarsam darin sie entkom-
men/ nachzuspüren vnd zu forschen/ nicht nachlassen sollen/ damit sie allda
verstrickt4/ abgestrafft vnd der Königl. Mayt. Hoheit vnd Respect an dero Ge-
bothe vnd Befehlen gehandhabt/ vnnd der Landen Ruhe vnd Wolfart erhalten
werde. Obdann die Freveler vber jhrer Widersetzligkeit/ oder flucht verletzt
würden/ sol daran nicht mißhandelt oder verbrochen sein: Vnd da von Land-
volcke jemand vber solcher Anzeige/ Rettung vnd nacheyl oder sonsten einiger-
ley Weise vber der viel besagten Königl. Ordnung vnnd dieses Vnsers Befehls
gehorsam vnd vollnstreckung/ bedröhet/ beleidiget/ beschädiget werden/
oder in Feindschafft vnd Gefahr gerahten solte/ So wollen von Jhr. Mayt. we-
gen Wir jhn deßhalb in Verspruch5/ Schutz vnnd Schirm nehmen/ die Schäden
aus gemeiner Landschafft Cassa zu erstatten/ verfügen/ vnd dessen Jedermän-
niglich hirmit Fürstlich versichert haben/ Verlassen Vns demnach der gehorsa-
men Treweyfferigen Folgeleistung/ vnnd hat sich ein jeder darnach zu achten.
Vhrkundlich mit vnserm auffgedruckten Jnsigel bekräfftiget. So geschehen zu
Halle den 13. Martij Anno 1632.

Folget die Königl Ordinantz.

An Kirchen/ Schulen/ Hospitalen/ Geistlichen vnnd an-
dern Personen sol sich keiner vergreiffen/ oder dieselbigen in eini-
gerley Wege/ wederc mit Einquartirung oder Schatzung beschweren/ auch kei-
nem in seinem Gottesdienste hindern: oder ärgerlich seyn/ bey Leibs vnd Le-
bensstraff.

Die logierung der Soldatesca in Städten/ sol jedes mal bey dem Stadt Magi-
strat stehen/ vnd demselben nicht eingegriffen/ auch von den Officirern vnd
Soldaten vber die Königl. Cammer- vnnd Quartirordnung nichts exigiret oder
genommen werden.

Vber daßjenige/ so in der Cammer- vnd Quartir-Ordnung enthalten ist/ sol-
len die Bürger oder Landmann den Befehlichshabern vnd Soldaten vor die Ser-
vition anders nichts/ als allein die Lagerstadt/ Holtz/ Licht/ Essig vnd Saltz zu

